
Efni: Umsögn Hagsmunasamtaka heimilanna um 342. mál á 151. löggjafarþingi

Skattalegir hvatar fyrir lögaðila sem starfa til almannaheilla

Hagsmunasamtök heimilanna eru almennt hlynnt þeim skattalegu ívilnum sem lagt er til í frumvarpi 
þessu að verði veittar vegna starfsemi félagasamtaka í þágu almannaheilla.

Þegar drög að frumvarpinu voru birt í samráðsgátt, gagnrýndu samtökin að neytendasamtök féllu
ekki undir gildissvið þess. Þetta hefur nú verið lagfært með því að bæta þeim við þá upptalningu sem 
kemur kemur fram í 1. gr. frumvarpsins, sem er mikið fagnaðarefni að mati samtakanna.

Eins og kom einnig fram í umsögn samtakanna í samráðsgátt, eru þau að frekar litlu leyti fjármögnuð 
með styrkjum og frjálsum framlögum, heldur að langstærstu leyti með árlegum félagsgjöldum, sem 
eru nú 4.900 krónur á félagsmann. Þar sem frádráttarbærni framlaga frá tekjuskatti samkvæmt 2. gr. 
frumvarpsins afmarkast við fjárhæðir á bilinu 10.000-350.000 krónur er því ljóst að þetta myndi að 
óbreyttu ekki nýtast bróðurparti þeirra sem styðja starfsemina með greiðslu félagsgjalda. Svipað á 
við um önnur neytendasamtök hér á landi eftir því sem næst verður komist.

Hagsmunasamtök heimilanna mælast því eindregið til þess að ekki verði nein neðri mörk á fjárhæð
frádráttarbærra framlaga. Auðvelt er að gera slíka breytingu með því að fella einfaldlega brott úr 2. 
gr. frumvarpsins orðin "að lágmarki samtals 10 þús. kr. og".

Loks hvetja Hagsmunasamtök heimilanna til þess að fyrirkomulag fjármögnunar samtaka sem starfa í 
þágu almannaheilla verði tekið til endurskoðunar. Ekki síst í Ijósi þess að mörg þeirra fást við verkefni 
sem eru í raun lögbundin eða leiða af þjóðréttarlegum skuldbindingum. Slík verkefni ættu alltaf að 
vera fjárhagslega á ábyrgð ríkisins, þó svo að framkvæmd þeirra sé útvistað að einhverju leyti til aðila 
sem hafa nauðsynlega sérhæfingu á viðkomandi sviði. Fjármagnið ætti að koma úr ríkissjóði fremur 
en að vera háð vilja og getu almennings til fjárhagslegs stuðnings við slík viðfangsefni.

